
Namminersorlutik Oqartussat nalunaarutaata iluarsaanneqarnissaa pillugu 

imeqqutaallat manniinik mannissarniarsinnaaneq pillugu Naalakkersuisut 

kingusinnerpaamik UPA2027 sumiiffikkaartumik attuumassuteqartunut 

tusarniaaqqullugit Inatsisartut aalajangiiffigisassaattut siunnersuut. Piffissaq 

annertussusaalu peqassutsip pigineqaannarnissaa eqqarsaatigalugu Naalakkersuisut 

aalajangerlugulu aqussavaat. 

Jens NapãtôK, Naleraq, saqqummiunneqartoq 

 

pillugu 

 

Aalisarnermut, Piniarnermut Nunalerinermullu Ataatsimiititaliamit 

innersuunneqarpoq 

 

Siunnersuutip aappassaaneerneqarneranut 

 

ISUMALIUTISSIISSUTAA 

 

Ataatsimiititaliap suliarinninnermini kingullermik ilaasortarai: 

 

Inatsisartunut ilaasortaq Bentiaraq Ottosen, Atassut, siulittaasoq 

Inatsisartunut ilaasortaq Jens NapãtôK´, Naleraq, siulittaasup tullia 

Inatsisartunut ilaasortaq Bo Martinsen, Demokraatit 

Inatsisartunut ilaasortaq Ane Hansen, Inuit Ataqatigiit 

Inatsisartunut ilaasortaq Kristian Jerimiassen, Inuit Ataqatigiit 

 

 

UKA2026-mi ulloq 2. juni siullermeerinninnerup kingorna ataatsimiititaliap siunnersuut 

misissorpaa. 

 

 

Ilanngussaq 1: Ulloq 7. oktober 2026 Pinngortitaleriffiup ilisimatitsiffiusumik 

ataatsimeeqatiginermi saqqummiussaa.   

Siunnersuutip imarisaa siunertaalu 

Kalaallit Nunaanni imeqqutaallat manniinik mannissartanermut malittarisassat atuuttut 

allanngortinneqarnissaat siunnersuummi sammineqarpoq. Imeqqutaallat manniinik 

katersisarneq pillugu Namminersorlutik Oqartussat nalunaarutaata nutarterneqarnissaa 

siunertaralugu kingusinnerpaamik 2027-imi Inatsisartut upernaakkut ataatsimiinnissaanni 

sumiiffikkaartumik attuumassuteqartunut tusarniaanermik ingerlatsinissamik Naalakkersuisut 

siunnersuutikkut peqquneqassapput, tamatumalu kingorna qaqugorpiaq pinissaa 

annertussusissaalu imeqqutaallanik nungusaannginnissaq eqqarsaatigalugu Naalakkersuisunit 

suli aalajangersaavigineqarlunilu nakkutigineqassaaq. Malittarisassat ullutsinnut 

nalimmassarniarneqarneranni kulturikkut pisariaqartitat silaannaap allanngoriartornera 

aammalu piffissami nunarsuarmi akit qaffakkiartorneranni innuttaasut nerisassaqarnikkut 

imminnut pilersorsinnaanissaat tunngavigineqarpoq. 

 

Siunnersuutip Inatsisartuni siullermeerneqarnera 

Siullermeerinninnermi Aalisarnermut, Piniarnermut Nunalerinermullu Ataatsimiititaliami 

suliarineqartussanngorlugu innersuunneqarnissaa partiinit tamanit tapersersorneqarpoq. 

Mannissartarnerup kulturikkut kinaassutsimut ilisimasanullu pingaaruteqartup ukiorpassuarni 

inerteqquteqarnerup kingunerisaanik kinguaariinni inuusunnerusunit annaaneqaratarsinnaanera 

partiinit erseqqissaatigineqarpoq, peqatigisaanillu inuussutissat akitsoriartuinnarneranni 

pitsaanerusumik imminut pilersorsinnaanerunissaq pisariaqartoq oqaatigineqarluni. Tamatuma 

peqatigisaanik ilisimatuussutsikkut siunnersuutit sumiiffinnilu innuttaasut ukiorpassuarni 

misilittagaat naligiimmik oqimaaqatigiissaarlugit maleruagassiortoqassasoq 

isumaqatigilluarneqarpoq. 

 

Siunnersuutip aningaasaqarnikkut kingunerisassai 

Inatsisartut suleriaasianni § 33, imm. 1, allaqqavoq siunnersuut tunngavilersugaassasoq 

siunnersuutillu aningaasatigut allaffissornikkullu kingunerisinnaasai allaaserineqarsimassasut. 

 

Siunnersuut piviusunngortinneqarpat aningaasaqarnikkut kingunerisassat 

nalunaarneqarsimasut ataatsimiititaliamit maluginiarneqarpoq, taamaalilluni siunnersuutip 

piviusunngortinneqarnissaanut aningaasartuutit ilinniagartuup ukioq ilivitsoq sulineranut 

aningaasartuutit 500.000 kr.-inut missingerneqarlutik. 

 

Pinngortitaleriffimmik ilisimatitsiffiusumik ataatsimeeqateqarneq 

Imeqqutaallat pillugit mannissarneqartarnerinilu sunniutigisartagai pillugit annertunerusumik 

paasisaqarfigiumallugit ataatsimiititaliaq Pinngortitaleriffimmut saaffiginnissuteqarpoq. 

Ilisimatitsiffiusumik ataatsimeeqatigiinneq ulloq 7. oktober ingerlanneqarpoq. 

Pinngortitaleriffiup ataatsimiinnermi saqqummiussai ilanngussaq 1-tut kakkiunneqarput. 

 

Ataatsimiititaliap siunnersuummut oqaaseqaatai 

Timmissat ikileriarsimanerannut inuit sunniisimanerat kisimi pissutaaginnarani aammali 

uumasunit kiisortunit allanit soorlu teriannianit, naajanit tulukkanit tatisimaneqarneq aamma 

pissutaammat ataatsimiititaliamit oqaatigineqassaaq.  

Taamatuttaaq tusarniaanissat 2026-p naaneranut siuartinneqarnissaa kissaatigineqartoq 

ataatsimiititaliamit maluginiarneqarpoq, taamaalilluni 2027-imi qaammatit manniliorfiit 

aallartinnginneranni malittarisassat atuutilersinneqarniassammata.  

Taamaattoq Naalakkersuisut naapertorlugit 2027-imi qaammatit manniliorfiit 

aallartinnginneranni inatsisissamik suliaqarnerup naammassineqarsinnaanissaa 

piviusorsiortuunngimmat ataatsimiititaliamit eqqumaffigineqarpoq. Peqatigisaanik sinerissap 

nunataata assigiinnginnerujussua eqqumaffigineqarluni nungusaataanngitsumik 

tunngavissiornissaq qanoq Naalakkersuisunit qulakkeerniarneqarnersoq 

paasinarsisinneqassasoq aamma  kissaatigineqarpoq. 

 

Pinngortitaleriffimmik ilisimatitsiffiusumik ataatsimeeqateqarneq tunngavigalugu ilisimasat 

pigineqartut naapertorlugit imeqqutaallat ikiliartuinnartut takutinneqartoq ataatsimiititaliamit 

maluginiarneqarpoq. Misissuinerup aamma takutippaa mannissartarneq 

sunniuteqarsinnaasartoq, ukiut tamaasa imeqqutaallat tamarmik mannilioqqinneq ajormata, 

mannilioqqissimagaangamillu manniit mikinerullutillu ikinnerusarmata.  

Imeqqutaallat ikileriarnerannut pingaartumik terianniat siaruaassimanerat 

sunniuteqarsimanissaa ilimanartoq ataatsimiititaliamit aamma maluginiarneqarpoq. 

Taamaattumik uumasut kiisortut terianniaannaanngitsut, kisianni aamma timmissat soorlu 

naajat, canadamiut nerleri, mitit il.il. tatisimanninnerat Naalakkersuisut qanoq 

iliuuseqarfiginiarneraat paasinarsisinneqarnissaa ataatsimiititaliamit kissaatigineqarpoq. 

Imeqqutaalaqarfiusuni teriannianik akiuiniarneq annertusineqarnissaa, tassungalu atatillugu 

piffissami maajip 15-ianiit  septemberip 15-iata tungaanut imeqqutaalaqarfinni taakkunani 

terianniat piniaqqusaannginnerat pisariaqarnersoq pillugu misissueqqullugit ataatsimiititaliamit 

Naalakkersuisut kaammattorneqarput. 

 

Imeqqutaalaqassuseq pillugu terianniat ajornartorsiutaanerisa qanoq annertutigineranik 

terianniallu ajornartorsiutaanerinut  aaqqiissutaasinnaasunik aammalu sumiiffinni 

assigiinngitsuni imeqqutaallat amerlassusaannut tunngatillugu uumasut kiisortut allat 

sunniutigisartagaat pillugit  najukkani innuttaasut ilisimasaat katersorneqarnissaat 

peqataatinneqartarnissaallu pingaaruteqartoq ataatsimiititaliaq isumaqarpoq. 

 

Ataatsimiititaliap inassuteqaatai 

• Siunnersuut akuerineqassasoq ataatsimiititaliamit isumaqatigiittumit 

inassutigineqarpoq. 

 

Sumiiffinni tusarniaanermik sapinngisamik piaartumik tusarniaanermik ingerlatsisoqassasoq 

ataatsimiititaliap isumaqatigiittut kaammattuutigaa, taamaaliornikkut 2027-imi 

manniliulinnginneranni malittarisassat nutaat atuutilersinneqarsinnaaqqullugit. 

Aammattaaq imeqqutaalaqarfinni teriannianik akiuiniarnermut suliniutinik aallartitseqqullugit 

ataatsimiititaliap isumaqatigiittup Naalakkersuisunut kaammattuutigaa. 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuutit aappassaaniigassanngortippaa. 

 

 

 

 

 

 

Bentiaraq Ottosen 

Siulittaasoq 

 

 

 

 

 

 

 

 

 

 

 

Jens NapãtôK’ 

Siulittaasup tullia 

 

 

 

Bo Martinsen 

  

 

 

 

 

 

 

 

 

 

Ane Hansen 

 

 

 

Kristian Jerimiassen 

 


